
jang itoe kapala goendoel sendiri anggep tida ada bandingannja, tapi kaloe satoe kali berhadepan sama akoe, iapoenja adjal iantes sampe di achirnja. Djangan kala lagi orang-orang jang mempoenjai ilmoe kapandean seperti kaoe dan Tjhio Goan Beng, satoe kali akoe gerakin akoe poenja djeridji, dengen lantes kaoe orang poenja djiwa melajang. Boeat memboektiken jang akoe boekannja bitjara terkeboer, sekarang djoega akoe tiam bikin kaoe poenja darah bisa berdjalan lagi sebagimana biasa, hingga kaoe aken bisa bergerak menjerang atawa poen melindoengin diri ; tapi kaloe sadja akoe tida bisa bikin kaoe djadi terdjoengkel dalem lima djoeroesan, dengen segala senang hati akoe aken pasrahken diri boeat ditangkep oleh kaoe."

Sahabisnja berkata begitoe, ia lantes djambak ramboetnja Hee Pat diangkat ka atas sampe tiga kali, kamoedian dengen kepelannja ia poekoelin dengen pelahan sakoedjoer badannja Hee Pat. Soenggoe aneh sekali, sabegitoe lekas ramboetnja didjambak sampe katiga kalinja, Hee Pat rasaken badannja djadi begitoe enak dan darahnja moelai bisa berdjalan lagi, dan koetika iapoenja badan dipoekoelin dengen perlahan oleh kepelannja Boe Beng Hiap Kek, lantes sadja ia bisa moeiai gerakin lagi badannja dan mengaloearken satoe dahan napas sebagi djoega orang jang merintih.

Sasoedanja memoekoelin, Boe Beng Hiap Kek lantes moendoer satoe tindak ka blakang sembari mengawasi pada Hee Pat dengen mata seperti kilat, hingga maoe tida maoe itoe pendjahat djadi toendoek dan tida brani meliat pada itoe sorot mata jang sanget tadjem.

„Akoe kasi kaoe tempo sapoeloeh minuut boeat bikin kaoe poenja badan djadi seger kombali," kata Boe Beng Hiap Kek, „kamoedian kaoe boleh lantes

